                                                                              Flóahreppi 11.nóvember 2011

Athugasemdir varðandi Rammaáætlun; drög að þingsályktunartillögu um vernd og orkunýtingu náttúrusvæða, 19. ágúst til 11. nóvember 2011.
Í umræddri rammaáætlun eru virkjanir í neðri hluta Þjórsár settar í nýtingarflokk. Áætlað er að byggja í ánni þrjú stór uppistöðulón með öllu því raski sem því fylgir. 

Ljóst er að þessi framkvæmd mun hafa í för með sér veruleg, óafturkræf umhverfisspjöll. Fossar og flúðir munu verða að sprænum og eyjar í ánni heyra sögunni til.  Þar fyrir utan er félagslegi þátturinn  lítt rannsakaður. Því er ekki enn séð fyrir um hvað verður um  þá úlfúð sem skapast hefur milli heimamanna er umræður um enn frekari virkjanir í  ánni bera á góma.  

Fyrirhugaðar virkjanir með tilheyrandi lónum á að byggja á virku jarðskjálftasvæði og hripleku hrauni.  Þekkt  er að brunnar í Skeiðahreppi fyllast þegar hækkar í ánni og rennsli er neðanjarðar milli Þjórsár og Hvítár.  Við blasir að lónin haldi ekki vatni og gjörbreyting verði á grunnvatnsstöðu.   Rennsli í ánni mun verða breytilegt, allt að tífaldur munur þar á, sandfok verður viðvarandi þegar vatnsstaða árinnar er lægst og ofan á það ætla framkvæmdaraðilar að dæla örfínum jökulsalla upp úr lónunum og haugsetja á bökkum þeirra.  Ljóst er að  í okkar vindasömu veðráttu mun sá salli ekki sitja kyrr.

Stærsti laxastofn landsins er í útrýmingarhættu ef af virkjunum verður.   Mikilvæg hrygningar- og uppeldissvæði laxins verða  eyðilögð. Þá verða gönguleiðir hans upp ána verulega torveldaðar og nánast útilokað að  laxaseiði nái að ganga niður ána gegnum hverfla og lón, eins og reynsla erlendis hefur sýnt.  
Í 7. gr. vatnalaga nr. 15/1923, sem gildi hafa enn í dag, er að finna meginreglu sem segir að ,,vötn öll skulu renna sem að fornu hafa runnið.” Meginregla þessi á sér ekki aðeins stoð í aldagamalli venju, heldur var hún þegar skráð í 24. gr. Landbrigðbálks hinnar fornu lögbókar Járnsíðu. 

Ákvæðið kom að líku fyrir í Grágás, að því undanskildu að þar var sérstaklega fram tekið að óæskilegt væri að veita vatni úr náttúrulegum farvegi nema vatnið hefði sjálft brotið sér leið úr farveginum.

Í Jónsbók var kveðið á um að ef landeigandi gerði stíflu í árfarvegi og olli öðrum skaða voru allar slíkar stíflur óhelgar jafnvel þótt stíflurnar væru á hans eignarlandi.

Rétt þykir að benda á að slíkar meginreglur verður að virða en undantekningar frá þeim ber að túlka sérstaklega þröngt. Ber þá að túlka þær enn þrengra í ljósi þeirra íþyngjandi afleiðinga sem framkvæmdirnar hefðu í för með sér fyrir íbúa svæðisins, sem og landsins alls.

Skyldi maðurinn aldrei telja sig æðri náttúrunni eða þeim lögmálum sem hún lýtur. Framkvæmdir þær, sem leiða af umræddri rammaáætlun, eru gríðarlegt inngrip í náttúruöflin. Náttúruöflum sem ekki aðeins heimamönnum, heldur Íslendingum öllum, ætti að hafa lærst að virða. 

Höfundur er einstaklingur sem upplifað hefur harða jarðskjálfta, flóð, veður og vinda svæðisins. Höfundur er einstaklingur sem ber virðingu fyrir náttúruöflunum. Höfundur er einstaklingur sem virðir rétt komandi kynslóða til möguleikans á sjálfbærri nýtingu náttúruauðlinda og landsins alls. Höfundur er þó fyrst og fremst heimamaður sem sættir sig ekki við slíkt rask á heimaslóðunum. Höfundur er heimamaður sem á rétt á að hans hýbýlum, lífi og aðstæðum verði ekki kollvarpað með inngripi sem ekki aðeins fer gegn meginreglum íslensks réttar, heldur gegn framtíðarstefnu alþjóðasamfélagsins í heild. Stefnu sem byggir alfarið og eingöngu á sjálfbærni náttúruauðlinda, virðingu fyrir umhverfinu og möguleika komandi kynslóða á lífi á þeirri jörðu, sem við hin, aðeins fengum að láni

Höfundur hefur áður gert athugasemdir við skipulagsferli  í Flóahreppi og Skeiða- og Gnúpverjahreppi og hefur ekki fengið fullnægjandi svör við þeim. 

